
ПРОГЛАСЪ 

 

ПРОГЛАСЪ ѤСМЬ СВѦТОУ ѤВАНЬГЕЛЬЮ: 

ꙖКО ПРОРОЦИ ПРОРЕКЛИ СѪТЪ ПРѢЖДЕ, 

ХРИСТЪ ГРѦДЕТЪ СЪБЬРАТЪ ѨЗꙐКЪ, 

СВѢТЪ БО ѤСТЪ ВЬСЕМОУ МИРОУ СЕМОУ. 

СЕ СЪБꙐСТЪ СѦ ВЪ СЕДМꙐИ ВѢКЪ СЬ. 

 

РѢШѦ БО ОНИ: СЛѢПЇИ ПРОЗЬРѦТЪ, 

ГЛОУСИ СЛꙐШѦТЪ СЛОВО БОУКЪВЬНОѤ. 

БОГА ЖЕ ОУБО ПОЗНАТИ ДОСТОИТЪ. 

ТОГО ЖЕ РАДИ СЛꙐШИТЕ, СЛОВѢНЕ, СИ: 

ДАРЪ БО ѤСТЪ ОТЪ БОГА СЬ ДАНЪ, 

 

ДАРЪ БОЖЇИ ѤСТЪ ДЕСНꙐѨ ЧѦСТИ, 

ДАРЪ ДОУШАМЪ, НИКОЛИЖЕ ТЬЛѢѨ, 

ДОУШАМЪ ТѢМЪ, ѨЖЕ И ПРЇИМѪТЪ. 

МАТЪѲЕИ, МАРКО, ЛОУКА И ІѠАННЪ 

ОУЧѦТЪ ВЬСЬ НАРОДЪ ГЛАГОЛѬШТЕ: 

 

ѤЛИКО БО СВОИХЪ ДОУШЬ ЛѢПОТѪ 

ВИДИТЪ, ЛЮБИТЕ БО РАДОВАТИ СѦ, 

ГРѢХОВЬНѪ ЖЕ ТЬМѪ ѾГЪНАТИ 

И МИРА СЕГО ТЬЛѬ ѾЛОЖИТИ 

И РАИСКОѤ ЖИТІѤ ПРІОБРѢСТИ 

 

И ИЗБѢЖАТИ ОТЪ ОГНИ ГОРѪШТА, 

СЛꙐШИТЕ НꙐНѢ ОТЪ СВОѤГО ОУМА, 

СЛꙐШИТЕ СЛОВѢНЬСКЪ НАРОДЪ ВЬСЬ, 



СЛꙐШИТЕ СЛОВО, ОТЪ БОГА ПРЇИДЕ, 

СЛОВО ЖЕ КРЪМѦ ЧЛОВѢЧЬСКꙐѨ ДОУШѦ, 

 

СЛОВО ЖЕ КРѢПѦ И СРЬДЬЦЕ И ОУМЪ, 

СЛОВО СЕ ГОТОВАѨ БОГА ПОЗНАТИ. 

ꙖКО БЕСВѢТА РАДОСТЬ НЕ БѪДЕТЪ 

ОКОУ ВИДѦШТЮ БОЖІѬ ТВАРЬ ВЬСѬ 

НЪ ВЬСЕ НИ ЛѢПО НИ ВИДИМО ѤСТЪ, 

 

ТАКО И ДОУША ВЬСꙖКА БЕЗ БОУКЪВЪ 

НЕ СЪВѢДѪШТИ ЗАКОНА ЖЕ БОЖІꙖ, 

ЗАКОНА КЪНИЖЬНА И ДОУХОВЬНА, 

ЗАКОНА РАИ БОЖЇИ ꙖВЛꙖѬШТА. 

КꙐИ БО СЛОУХЪ ГРОМЬНАѤГО ТѪТЬНА 

  

НЕ СЛꙐШѦ, БОГА МОЖЕТЪ БОꙖТИ СѦ? 

НОЗДРИ ЖЕ ПАКꙐ, ЦВѢТА НЕ ѪХАѬШТИ, 

КАКО БОЖЬѤ ЧЮДО РАЗОУМѢѤТЕ? 

ОУСТА БО, ꙖЖЕ СЛАДЪКА НЕ ЧЮѬТЪ, 

ꙖКО КАМѢНА ТВОРѦТЪ ЖЕ ЧЛОВѢКА. 

 

ПАЧЕ ЖЕ СЕГО ДОУША БЕЗБОУКЪВЬНА 

ꙖВЛꙖѤТЪ СѦ ВЪ ЧЛОВѢЦѢХЪ МРЬТВА. 

СЕ ЖЕ ВЬСЕ МꙐ, БРАТІѤ СЪМꙐСЛѦШТЕ 

ГЛАГОЛѤМЪ СЪВѢТЪ ПОДОБАѬШТЬ, 

ИЖЕ ЧЛОВѢКꙐ ВЬСѨ ѾЛѪЧИТЪ 

 

ОТЪ ЖИТIꙖ СКОТЬСКА И ПОХОТИ, 

ДА НЕ ИМѪШТЕ ОУМЪ НЕРАЗОУМЬНЪ, 



ТОУ ЖДЕМЬ ѨЗꙐКОМЬ СЛꙐШѦЩЕ СЛОВО 

ꙖКО МѢДЬНА ЗВОНА ГЛАСЪ СЛꙐШИТЕ. 

СЕ БО СВѦТꙐИ ПАВЬЛЪ ОУЧѦ РЕЧЕ: 

 

МОЛИТВѪ СВОѬ ВЪЗДАѨ ПРѢЖДЕ БОГОУ, 

ꙖКО ХОШТѬ СЛОВЕСЪ ПѦТЬ ИЗДРЕШТИ 

СЪ РАЗОУМОМЬ СВОИМЬ ГЛАГОЛАТИ, 

ДА И ВЬСЕ БРАТЬꙖ РАЗОУМѢѬТЪ, 

НЕЖЕ ТЬМѪ СЛОВЕСЪ НЕРАЗОУМЬНЪ. 

 

КꙐИ БО ЧЛОВѢКЪ НЕ РАЗОУМѢѤТЪ, 

КꙐИ НЕ ПРОЛОЖИТЪ ПРИТЪЧѦ МѪДРꙐ, 

СЪКАЗАѬШТІѨ БЕСѢДꙐ ПРАВꙐ НАМЪ? 

ꙖКО БО ТЬЛꙖ ПЛЪТЬХЪ НАСТОИТЪ, 

ВЬСЕ ТЬЛѦШТИ, ПАЧЕ ГНОꙖ ГНОѨШТИ, 

 

ѤГНА СВОѤГО БРАШЬНА НЕ ИМАТЪ, 

ТАКО ДОУША ВЬСꙖКА ОПАДАѤТЪ 

ЖИЗНИ, БОЖІꙖ НЕ ИМѪШТИ ЖИВОТА, 

ѤГДА СЛОВЕСЕ БОЖІꙖ НЕ СЛꙐШИТЪ. 

ИНѪ ЖЕ ПАКꙐ ПРИТЪЧѪ МѪДРѪ ДЗѢЛО 

 

ДА ГЛАГОЛѤМЪ, ЧЛОВѢЦИ, ЛЮБѦШТЕ СѦ, 

ХОТѦШТЕ РАСТИ БОЖІѤМЬ РАСТОМЬ, 

КЪТО БО ВѢРꙐ СЕѨ НЕ ВѢСТЪ ПРАВꙐ, 

ꙖКО СѢМЕНИ ПАДАѬШТЮ НА НИВѢ, 

ТАКО НА СРЬДЬЦИХЪ ЧЛОВѢЧЬСЦѢХЪ, 

 

ДЪЖДꙖ БОЖЇИ БОУКЪВЪ ТРѢБОУѬШТЕ, 



ДА ВЪЗДРАСТЕТЪ ПЛОДЪ БОЖЇИ ПАЧЕ. 

КЪТО МОЖЕТЪ ПРИТЪЧЕ ВЬСѤ РЕШТИ, 

ОБЛИЧАѬШТѦ БЕС КНИГЪ ѨЗꙐКꙐ, 

ВЪ ГЛАСѢ СЪМꙐСЛЬНѢ НЕ ГЛАГОЛѬШТЕ. 

 

НИ АШТЕ ОУМѢѤТЪ ѨЗꙐКꙐ ВЬСѨ, 

МОЖЕТЪ СЪКАЗАТИ НЕМОШТЬ СИХЪ. 

ОБАЧЕ СВОѬ ПРИТЪЧѬ ДА ПРИСТАВЛѬ, 

МЪНОГЪ ОУМЪ ВЪ МАЛѢ РѢЧИ КАЖѦ. 

НАЗИ БО ВЬСИ БЕС КНИГЪ ѨЗꙐЦИ 

 

БРАТИ СѦ НЕ МОГѪШТЕ БЕЗ ОРѪЖІꙖ 

СЪ ПРОТИВЬНИКОМЬ ДОУШЬ НАШИХЪ 

ГОТОВИ МѪКꙐ ВѢЧЬНꙐѨ ВЪ ПЛѢНЪ. 

ИЖЕ БО ВРАГА, ѨЗꙐЦИ, НЕ ЛЮБИТЕ, 

БРАТИ ЖЕ СѦ СЪ НИМЬ МꙐСЛѦШТЕ ДЗѢЛО, 

 

ѾВРЬЗѢТЕ ПРИЛЕЖЬНО ОУМОУ ДВЬРИ, 

ОРѪЖІѤ ПРЇИМЪШЕ ТВРЬДО НꙐНѢ, 

ѤЖЕ КОУѬТЪ КЪНИГꙐ ГОСПОДЬНѤ, 

ГЛАВѪ ТЬРѪШТЕ НЕПРІꙖЗНИ ВЕЛЬМИ. 

БОУКЪВИ СІѨ, ИЖЕ БО ПРЇИМЕТЪ 

 

МѪДРОСТЬ ТОМОУ ХРИСТОСЪ ГЛАГОЛѤТЪ 

И ДОУШѦ ВАШѦ БОУКЪВАМИ КРѢПИТЪ, 

АПОСТОЛꙐ ЖЕ СЪ ПРОРОКꙐ ВЬСѢМИ. 

ИЖЕ БО СИХЪ СЛОВЕСА ГЛАГОЛѬШТЕ 

ПОДОБЬНИ БѪДѪТЪ ВРАГА ОУБИТИ 

 



ПОБѢДѪ ПРИНОСѦШТЕ КЪ БОГОУ ДОБРѪ 

ПЛЪТИ БѢЖѦШТЕ ТЬЛѨ ГНОѤВЬНꙐѤ 

ПЛЪТИ, ѤѨЖЕ ЖИВОТЪ ꙖКО ВЪ СЪНѢ 

НЕ ПАДАѬШТЕ, КРѢПЪКО ЖЕ СТОѨШТЕ, 

КЪ БОГОУ ꙖВЛЬШЕ СѦ ꙖКО ХРАБЪРИ, 

 

СТОѨШТЕ О ДЕСНѪѬ БОЖІꙖ ПРѢСТОЛА, 

ѤГДА ОГНЬМЬ СѪДИТЪ ѨЗꙐКОМЪ, 

РАДОУѬШТЕ СѦ СЪ АНЬГѢЕЛꙐ ВЪ ВѢКꙐ, 

ПРИСНО СЛАВѨШТЕ БОГЪ МИЛОСТИВꙐИ 

КЪНИЖЬНАМИ ВЬСЕГА ЖЕ ПѢСНЬМИ 

 

БОГОУ ПОѬШТЕ ЧЛОВѢКꙐ МИЛОУѬШТЮ. 

ТОМОУ ПОДОБАѤТЪ ВЬСꙖКА СЛАВА, 

ЧЬСТЬ И ХВАЛА, БОЖЇИ СꙐНОУ, ВꙐНѪ 

СЪ ОТЬЦЕМЬ И СВѦТꙐИМЬ ДОУХОМЬ 

ВЪ ВѢКꙐ ВѢКЪ ОТЪ ВЬСЕѨ ТВАРИ. 

АМИНЪ. 


